
AMEA Nizami adına Ədəbiyyat İnstitutunun baş elmi işçisi 
Gözəllik və Eşq Əxlaqi Dəyərlərimizin Motivi Kimi,
yaxud Çağının Bənzərsiz Gözəlliyi
Bismillahi rəhmani rəhim - Mərhəmətli, Rəhmli Allahın adı ilə! 

Fikirlərimə ilahi və pak kitabımız Qurani-Kərimin mübarək sözləri ilə başlamaq istəyirəm: “Yaradanların ən gözəli olan Allah nə qədər uca, nə qədər uludur!” (Muminun-14)  və bəli, “O, yaratdığı hər şeyi gözəl yaratdı” (Səcdə-7). İnsan mükəmməl bir varlıq olaraq Uca Allah tərə​fin​dən ən gözəl şəkildə yaradıl​mışdır. Üstəlik, ona düşünmək, dərketmək, anlamaq kimi qüvvə və nəhayət, yaratdığı bəndəsinə azad iradə sahibliyi də bəxş etmişdir. Bu iradəsi altında insanın təbii ki, müxtəlif istəkləri, arzuları və reallaşdırmaq istədiyi məqsədləri vardır. İnsan qəlbi sonsuz ümmandır, qeyd etdiyimiz bütün istək və niyyətlərin yolu da məhz Qəlbdən yol alır, Qəlbdə də başa çatır. Bü o deməkdir ki, bütün bunlara yetmək üçün, insan Qəlbi mənəvi saflığa - əxlaq, davranış və vicdani gözəlliyə hakim olmalıdır. Ruhi gözəllik həqiqi gözəlliyin özülüdür. İnsan cəmiyyətdə ağlına görə daha dəyərlidir. Ruh gözəl, saf olanda, eşqin gücü də yenilməz olur. İnsan rastlaşdığı hər cür çətin aşırımlara, düçar olduğu minbir əziyyətlərə, təzyiqlərə görə, nə qəlbindəki Allah eşqini, nə də Allahın ona bəxş etdiyi mənəvi gözəllikləri unutmur, bir sözlə, hər daim şükranlıq gözəlliyinin içində olur. 
Bunun hikmətlərinə Qurani-Kərimin mübarək ayələrində - Quran əxlaqına yiyələnməklə hər cür çətinlik, əziyyət və təzyiqləri Eşq Gözəlliyi ilə qarşılaya bilər. 
Uca Allahın nəzərində saxlanılaraq və sonralar Peyğəmbərlik mərtəbəsinə 
ucaldılan şəxslər əxlaq və davranışları, mənəvi gözəlliyi və kamilliyi, elmi və
fəhmi   ilə əsrlər boyu  nümunə mücəssəməsi olublar. 
Allah-təala tərəfindən peyğəmbərlik və nübuvvət mənsəbi Həzrəti Məhəmməd səlləllahu əleyhi və alihə yetişdi! “Onun əsli əsillərin ən yaxşısı, onun nəsli nəsillərin ən xeyirlisi, şəcərəsi şəcərələrin ən yaxşısıdır”. “Allah-təala insanların azaraq sərkərdan qaldıqları, səhv və bəsirətsizliklərinə görə fitnə-fəsad yoluna qədəm qoyduqları bir vaxtda Həzrəti Məhəmmədə peyğəmbərlik verdi”, “Qurani-Kərim”i onun vasitəsi ilə insanlara – İslam ümmətinə göndərdi.
Həzrəti Məhəmməd (ə.s.) və əsabələrinin İslam dini mübarizəsindəki yolu ölümlərdən, əzab-əziyyətlərdən keçə​rək qalib gəlmişlər, nəhayət, könüllərdə uca İslam taxtını qurmuşlar. 

Nədir “Quranı-Kərim”in konkret məalı: həyatın mənasının, insan olaraq üstün yaşamağın yollarının, ali insanlıq məqamının, doğru-düzlüyün, saflığın-duruluğun, hörmət – izzətin, haqq – ədalətin, insaf – mürvətin, sadəliyin – dahiliyin dərkini anlamaq, bir sözlə, nizam-tərəzisi bəlli dünyada haqq yoluna yol alan azad cəmiyyət və kamil insan tərbiyə etməkdir. Bu məqam Quranın mənasının sonsuz olduğuna dair bir hədisi də xatırlamağımız  yerinə düşər: “Dənizlər mürəkkəb, ağaclar qələm olsaydı Rəbbimin sözləri yazılmaqla tükənməzdi.” Deyildiyi kimi, Quranın sonsuz bir məna dənizi olduğunu ilahiyyatçılar dönə-dönə tədqiqatlarında bildirirlər. “Bediüzzaman və kamil insan əxlaqı” əsərində oxuduğumuz fikirlərə nəzər salaq: “Kamil insan  Allahın yer üzündəki xəlifəsidir, Onun məxluqatına mərhəmət və şəfqətlə rəftar edər; Allahdan rəhmət alar, varlıqlara mərhəmət verər, yer üzünü qoruyar, Allahın gerçək bir xəlifəsidir. İnsanın, bu mərtəbəyə çata bilməsi üçün mənəvi bir səyahət, bir Merac yaşamalıdır”. 
 “Qurani-Kərim” hikmətinə dolduqca uca Rəbbimdən istəklərimiz düşüncələrimizin duruluq süzgəcindən keçərək cavablanır: “Allahım! Səndən can sağlığı, iffətli olmağı, əmanətə xəyanət etməməyi, gözəl əxlaqlı olmağı və qədərdən razı qalmağı diləyirəm”. 

Allah-təala tərəfindən peyğəmbərlik və nübuvvət mənsəbi Həzrəti Məhəmməd səlləllahu əleyhi və alihə yetişdiyi zamandan bir era və dörd əsr ötüb. Ötən müddət ərzində deyə bilərik ki, İslam əxlaqından faydalanan neçə nəsillər gəldi – getdi, amma olduqca böyük miqyasda yayımlanan, öz gerçək həqiqətini təsdiqləyən Gözəllik və Eşq əxlaqı öz missiyasını başa vurdumu?! Və ya yenədəmi, insanlıq peyğəmbərlərə, onların əxlaq və elminə, uca Rəbbimizdən enən mübarək kitablarına möhtacdır? 
Bu sualın konkret cavabı belədir: bəli, neçə ki, dünya var, insanlıq həmişə Allaha və onun peyğəmbərlərinə, onun göndərdiyi kitabların hikmətinə möhtacdır və möhtac olacaqdır. Ayrıca da onu xüsusi vurğulamaq lazımdır ki, mübarək kitablardakı hikmətlər əxlaqi dəyərlərimizin nizam – tərəzisi olduğu kimi, bu əxlaqı özündə təcəssüm etdirən hikmətlərin də layiqli şəxsə etibar - vəhy edilməsi aksiomadır. Peyğəmbər əxlaqına, ona vəhy edilən  Kitabın hikmətinə nə qədər şərhlər, elmi-fəlsəfi nəzər süzgəcindən keçirilərək cild-cild əsərlər, kitablar yazılsa da, onların əxlaq dəyərlərinin sirr-sehrini tam açmağa hələ çox yollar vardır, o yolların son nöqtəsi işıq yolu uzaqlığındadır.
Bəli, əxlaq problemi bu gün də bəşəriyyətin gözəl inkişafı qarşısında öz aktuallığını itirməyib və gerçəkdən də daha böyük əhəmiyyət daşıyır. Gündəlik mətbuatda, sosial şəbəkələrdə bu haqda dönə-dönə yazılması, müxtəlif alimlərin, filosofların, dinşünasların, müxtəlif media nümayəndələrinin məqalə və fikirləri təbii ki, çox müsbət haldır. Konstan Virjil adlı bir rumın alimi yazdığı dini-fəlsəfi kitabını “Məhəmməd – yenidən tanınmalı olan peyğəmbər” adlandırmışdır. Əxlaq mövzu ilə bağlı söz açanda ilk öncə, əxlaqi keyfiyyətləri insanlara örnək ola biləcək bir meyar axtarışı da olur. Bu axtarışda qabağımıza çıxan, düşüncəmizə hakim kəsilən nümunəvi şəxs yenə də Peyğəmbərimizdir  -  Həzrəti Məhəmməd səlləllahu əleyhi və alihə.  
Peyğəmbər (səlləllahu ələyhi və alih) buyurur: “Mən əxlaqi dəyərləri və fəzilətləri kamilləşdirmək üçün peyğəmbərliyə seçilmişəm”( 3- Biharul-ənvar, c:16, səh: 287.) Elə bu məqam din – fəlsəf kitablarından oxuduğum bir hədisə yenidən diqqətə yetirmək istədim: Aişəyə sual ediləndə ki, “Ey möminlərin anası! Peyğəmbərin əxlaqı necə idi? Aişənin cavabı belə olur: Onun əxlağı Quran idi!”. 

Quran Eşqdir, Quran Gözəllikdir, Quran Əxlaq Kodeksidir!

Allah-təalı yaratdığı insanını kamil yola, doğru yola yönləndirmək üçün – yaratdığına Eşqini bildirmək üçün mesaj olaraq  Quran Kərimi göndərdi. Allahın Peyğəmbəri (s): “Allah buyurur: “Mənimlə olan məşğuliyyət bəndənin canına qalib gəlsə, onun istək və ləzzətlərini məni xatırlamaqda qərar verərəm. İstək və ləzzətini Məni xatırlamaqda qərar verdikdə, Mənə aşiq olar, Mən də onun aşiqi olaram. Bir-birimizə aşiq olduqda, Özümlə onun arasındakı pərdəni götürər, bunu (Öz camal və cəlalımı görməyi) canına hakim edərəm. Belə ki, camaat səhv edəndə, o, səhvə yol verməz.” 

Hər kəsin bildiyi, inanıram ki, hər dəfə də, yeni mübarək bir hikmət dinləyirmiş kimi bu qeydlərimin məntiqi təfərrüatına “Qurani-Kərim”də Peyğəmbərin bəzi əxlaqi sifətlərini əks etdirən ştrixləri diqqətinizə varmaq istəyirəm: 

· Mülayim rəftarlıdır – Hər bir insanın öz xarakteri ilə birgə doğulması  fəlsəfəsi məlumdur. Bu xarakterin formalaşması üçün gözəl, sağlam mühitdə olması da vacibdir. Elə bu məntiqi anlayaraq deyə bilərik ki, mülayim rəftarla heç kəsin qəlbinə dəyməyərək ali insanı münasibətlər çərçivəsində davranış münasibətləri qurmaq mümkündür. Bunun üçün peyğəmbər əxlaqından yararlanmağı Gözəllik dünyasının ilk addımı kimi səciyyələndirmək mümkündür.
· Mərhəmətlidir – Allahı dərk edən kəs, Allah adının ucalığına hüsn-rəğbət, eşq-ülfət bağlayaraq mərhəmətlilik Eşqinə  dolar, hər kəsə, hər bir canlıya mərhəmət edər. 
· Hamını səbrlə dinləyən və möminlərə inanandır – Uca Rəbbimizin Eşqinə Həzrəti Məhəmmədin əxlaq kodeksinin dərinliyinə varan kəs bu hikmətə sahib ola bilər. “Allah Səbrli olanları sevir” - hikmətini bilən və onun müqəddəs kitablarını öyrənən möminlərinə inanır. 
· Ürək yandıran və başqalarının dərdinə şərik olandır – bütün insanlığa, o cümlədən islam hümmətinə alimi-üləmalar vasitəsilə can-dildən qayğısını, nəsihətini əsirgəməyərək şərik olmuşdur. Günümüzdə də aktuallığını itirməyən hədislər gözəl dərs, məktəb deyilmi?! 
· Möminlərlə təvazökar idi. Allah-taala belə bir əxlaqa yiyələnən insanla, möminləri xüsusi tərzdə davranmağı əmr edir. 
Bu əxlaqa indi daha çox ehtiyac olduğunu düşünsək, heç də səhv etmərik. Gəncliyin böyüklərə münasibəti, onlara qarşı davranış tərzləri, eləcə də ata-anaya ehtiram, onlara övladları tərəfindən qayğı və diqqətin nə qədər gərəkli  olduğunu  bilirik. Və bu günkü zamanda bu ehtiram, münasibət yerindədirmi, əsla yox (çünki Qərb mədəniyyəti virus kimi, ya da alaq otu kimi çox sürətlə gəncliyin həyatına, tərbiyəsinə daxil olub və olur).  Hədislərin birini yenə də xatırladım: “özünü Allaha borclu bilən kəs o borcu valideynlərinə qulluqda və qayğıda, itaətdə ödəsinlər”. Günümüzün ən dəyərli Əxlaq mücəssəməsi budur! Bəzi ayələri də xatırlasaq yerinə düşər: “Peyğəmbəri çağırmağı öz aranızda bir-birinizi çağırmağınızla eyni tutmayın! (Peyğəmbəri özünüz bir-birinizi çağırdığınız kimi çağırmayın. Ona “Məhəmməd, nə deyirsən?” yox, “Bəli! Buyur, ey Allahın elçisi, ey Allahın peyğəmbəri!” – deyə cavab verin. Və ya Peyğəmbərin duasını öz duanız kimi hesab etməyin. Onun duası sizinkilərdən fərqli olaraq, Allah dərgahında mütləq qəbul olunar)”. 
Həzrət Əli (ə)nin Peyğəmbər (s)lə bağlı bir hədisində deyilir ki, “Allahın Rəsulu (s) camaatın ən səxavətlisi və ən gözəl həyat sürəni idi. Belə ki, kim o Həzrətlə (s) oturub-dursaydı onu tanıyar və sevərdi.” 

Digər bir hədis də isə yazılır ki,  “Allah Taala məni tərbiyə etmiş və mən də Əli (ə)-ni tərbiyə etmişəm. Allahım mənə əmr etmişdir ki, səxavətli olum və hamıya yaxşılıq edim. Həmçinin Allahım məni camaata qarşı paxıllıq və cəfa etməkdən çəkindirmişdir.”

Zamanımıza qədər belə bir məktəbdən keçib gələn din xadimlərinin, ilahiyyat filosoflarının yazıb-yaratdıqları elmi məntiqə əsaslanan əsərləri məhz Quran hikmətlərinə söykənmiş, Quran əxlaqından bünövrələnmişdir. Şərq mədəniyyəti üzərində özünə baza – özül quran və bu gün dünyaya meydan oxuyan Qərb əxlaqında nümunə olacaq üst meyar nədir? - sualımız yəqin ki, cavabsız qalacaqdır. Çünki, Qərb əxlaqının öz özülü olmadığından cəhd etdiyi Şərq mədəniyyətini - əxlaqını mənimsəyə bilmədi və bu səbəbdən də olumsuz bir əxlaq ortaya qoyuldu. Risalə-i Nur İnstitutu tərəfindən yazılan “Bədiüzzaman və kamil insani əxlaqı " əsərindən qeydlər: "Qərb mədəniyyəti pis əxlaq üzərinə qurulmuşdur. Buna görə də insanlığı sabaha apara bilməz. Qərb mədəniyyəti, beş olumsuz qanun üzərinə qurulmuşdur:

· Qərb mədəniyyəti gücə dayanır. Bu da düşmənçilik və zülmə səbəb olar.
· Qərb mədəniyyətinin hədəfi və qəsdi mənfəətdir.
· Qərb mədəniyyətinin həyatdakı düsturu münaqişədir. Bu da çəkişmə və düşmənçiliyə səbəb olan amildir.
· Qərb mədəniyyətində kütlələr arasında qorxunc bir vuruşmağa meyl cəhdi var (irqçilik və s. kimi prinsipləri hesabına).

· Qərb mədəniyyətinin cəlbedici xidməti nəfs və həvəsi çoşdurmaqdır. Bu da insan mənəviyyatını pozar, məhv edər.

Amma İslam çağırışı uca həzrəti Məhəmməd əxlaq əsası üzərinə qurulan mədəniyyət, haqq, fəzilət, dini bağ, köməkləşmə və hidayət dayanır. Bunlar isə ədalət, tarazlıq, sevgi, qardaşlıq, barışıq, birlik və insanın tərəqqisi nəticəsini doğurar." 

Quranın ilk açılış sözü sanki Peyğəmbərimizin əxlaqı boyuna biçilmiş ifadədir. Allahın mübarək adını ilk olaraq dilimizə, nitqimizə, sözümüzə belə gətiririk - Bismillahi rəhmani rəhim!. İnsan doğularkən onu əl atıb tutan və göbəyini kəsənin nitqindən qopan ilk ifadədir, bütün ömrü boyu insanın hər ilk məqamında dilinə gətirdiyi müraciət və son anda - üzü torpağa qoyulanda da səslənən nidadır. Nədir bu sözün Özəlliyi, Gözəlliyi və Eşqi? Fikrimin davamını bu sözün ezackar təsiri ilə davam etdirmək niyyətindəyəm.
Sovet ideologiyası ilə böyüyən nəsil tarixin özünüdərk, özünəqayıdış mərhələsinə qədəm qoyanda ilk olaraq su kimi içinə çəkdiyi dini-elmi kitablar oldu. Hətta “Allah” kəlməsini qəlbində sirr dolu qənimət kimi hifz edən sovet adamları azadlığın ilk nəfəs çəkimində  “Qurani – Kərim”i - Allahın müqəddəs kitabına sığındılar. Doğulandan ilk eşitdikləri “Bismillah” sözünün eşqini, gözəlliyini, qulağa dəyən estetik duyumunu sanki yenidən yaşadılar. Bir zamanlar pıçıltı ilə deyilən bu ilahi gözəlliyin  - “Bismillah” sözünün, bəli, dadını-təamını sanki təzəcə dadırmış kimi daddılar. Təsadüfi deyil ki, Azadlıq eşqi ilə mübarizə meydanına səpələnən minlərlə - milyonlarla insanların bir əllərindəki şüar “Azadlıq” idisə, digər əllərindəki şüarlar “Bismillah”, “Allahü-əkbər” idi. 70 il əsarətdə yaşayan xalq, eyni zamanda daxili – dini azadlıqlarının da təşnəsində idi. “Azadlıq” arzusu ilə düzə-dünyaya meydan açan xalq, millət “Bismillah” eşqinə, “Bismillah” gözəlliyinə bələnmişdi, Allahın onlara açacaq yolu “Bismillah” gözəlliyində, güllü-gülüstanlığında görürdülər.

“Bismillah” – bu söz lüğəti mənası etibarilə nə qədər gözəldirsə, təsir gücü, estetik çaları ilə də bir o qədər sadə və əlçatmazdır, ilahi enerji mənbəyi, inam, qətiyyət, cəsarətdir. 

Daha çox son 70 ilin adamları az sonra onun məalına, daha sonra müxtəlif övliyyaların, alimi-üləmaların, ilahiyyatçıların, filosofların “Qurani-Kərim”in şərh kitablarına nəzər saldılar, sanki həyatı öyrənməyə sövq-təbii bu məqamdan başlamaq ehtiyacında oldular. “Bismillah”la başlayan həyat, kamal, ədəb, əxlaq, elm-mərifət dünyəvi bilgilərin açarını, təbiət qanunlarını, yer-göy nizam-tərəzisini, bir sözlə, gözlə görünən, ağılla dərk edilən, fikirlə qanadlanan, hər şeyin əvvəli də, hər şeyin sonu da “Bismillah”la nöqtələnir - fəlsəfəsinə hakim oldular. Sanki qabağı bəndlənmiş nehrin suları öz axarına qovuşdu. Çağlar bulağın gözünü nə qədər bağlasan da bir başqa səmtdə qaynayıb üzə çıxacaq kimi. 

Eləcə də, İslam dininin daşıyıcıları olan hikmət, nur sahibləri Quran əxalqı qarşısında diz çökərək “Bismillah” – eşq dünyasına varid olaraq Allaha dualarını əsirgəməmişlər. 
İslam ədəbiyyatı klassikləri bəşər mədəniyyətində xüsusi yer almış qələm adamlarının əsərləri məhz “Bismillahi rəhmani rəhim” – sözünün Eşqilə Gözəllik dünyasına qovuşmuşlar.

“Bismillah” – sözünün hikməti dünyanın çəkisi qədər ağır, dünyanın yaşı qədər qos-qoca, dünyanın var ol möcüzəsi qədər sirlidir.

Elə bu kontekstdə yaxın zamanımızın ilahiyyat filosoflarından olan  Bediüzzaman Səid Nursi irsinə - hikmətlətinə, xüsusən də Gözəllik və Eşq motivi kimi incələdiyimiz  “Bismillah” sözünə olan nəzəriyyəsinə diqqət edək.:
Əvvəldə də dediyimiz kimi, Nursi irsinə məxsus elmi əxlaq sistemi, məhz müqəddəs Quran və Məhəmməd Peyğəmbər əxlaqından ilhamlanmışdır. 
“Bismillah” sözünün Eşqilə, daha doğrusu, belə bir gözəllik kəhkəşanında dolaşırkən, əlimizə yetən kitablardan biri də Səid Nursi Bədiüzzamanın “Sözlər”i, “Sözlər” içində aradığımız “Eşq” və “Gözəllik” motivləri  oldu. Amma bu bir başqa araşdırma oldu. Səbəbi: Səid Nursi kitabları əvvəldən axıracan Eşq və Gözəllik ümmanı imiş. Bir belə Gözəllik dünyasını elə müəllifin Allah Eşqindən güllü-gülüstanlıq yaratdığının şahidi olduq. 

Yazıb-yaratdıqları hikmə​ta​miz əsərlərdən, irs olaraq qoyub getdikləri məktəblərdən faydalanan tədqiqat​çılarının yazdıqlarına diqqət edək: “Səid Nursi, irəliləyən yaşına, xəst​ə​liklərinə, yoxluq və çətinlik içərisində olmasına baxmayaraq daim Allaha təslimiyyətli, təvəkküllü olmuşdur. Bu çətinlikləri bir gözəllik və nemət olaraq xarakterizə etmişdir”. 
“Sözlər” kitabındakı “Birinci Söz” – deyə ilk vərəqə nəzər salırıq. “Bismillah”. 
Özümü dərk etməmişdən də əvvəl eşitdiyim mübarək bir kəlamdır. Hər axşam gözləri görməyən ata nənəmin qucağına sığınıb yatanda “nənən qurban, “Bismillah”ını de,  nağılını danışım, sən də yat” – eşitmişdim. Dünyanın qaranlıq üzünü görən nənəm sanki bu sözün təsiri, eşqi ilə məni elə bir gözəlliklər kamına itələyirdi ki, bir andaca şirin yuxuya gedərdim, gördüyüm yuxularda isə sonsuz ümmünlarda uçar, uçardım. İndi filosof Səid Nursinin kitabında ilk kəlama rast gələndə o illərə qayıtdım və o sözün gözəlliyini sanki yenidən dərk etdim. O sözün sehrində nənəmin görməyən gözlərinin “İşığ”ını indi dərk etdim. 

Səid Nursi yazır:– “Bismillah” hər xeyrin başıdır. Hətta biz də ilk olaraq o kəlmə ilə sözümüzə başlarıq.  Bil, ey nəfsim! Bu mübarək kəlmə, İslam nişanəsi olduğu kimi, bütün mevcudatın lisanı hali ilə vird-i zebanıdır. “Bismillah” – nə böyük tükənməz qüvvət, nə çox bitməz bir bərəkət olduğunu anlamaq istərsən” (1,6) - deyə bir hekayətə başlayır. Bu hekayətdə məhz “Bismillah” sözünün gözəlliyini, özəlliyini, sirr-sehr dolu fəlsəfi məna çalarlarını izləyir və oxucusunu bu sözün kamilliyinə aparıb çıxarmağa cəhd edir. Həmin bölümdəki maraqlı sual-cavabı diqqətə yetirmək istərdim:
Sual: Tablacı hökmündə olan insanlara bir fiat veririk. Əcabə, əsil mal sahibi olan Allah, bu nə fiat (dəyər) istəyir?

Cavab: Bəli, o Münimi Həqiqət, bizdən o qiymətli nemətlərə, mallara bədəl istədiyi dəyər isə - üç şeydir.

Biri zikir, biri şükür, biri isə fikirdir. İlk olaraq “Bismillah” zikirdir. Ahirdə “Elhamdülillah” şükürdür. Ortada, “bu qiymətli gözəl sənət olan nemətlər “Ehad, Samed”in möcüzəvi qüdrəti və hədiyə rəhməti olduğunu düşünmək və dərk etmək” - fikirdir. 

Bir padşahın qiymətli bir hədiyəsini sənə gətirən miskin adamın ayağını öpüp, hədiyyə sahibini tanımamaq nə dərəcədə bəlağət isə, öylə də, zahiri möminləri mədh və məhəbbət edib, Münimi Hakikiyəni unutmaq ondan min dərəcə daha bəlağətdir.

Ey nəfs! Böylə əbləh olmamaq istərsən; Allah naminə ver, Allah naminə al..., Allah naminə başla..., Allah naminə işlə.. . Vəssalam. (1,7)
Dini fəlsəfi məqamlarla yanaşı burada hər kəsin anlaya biləcəyi gerçək bir Eşq, bir Gözəllik nümayiş olunur:

“Bismillah” – Eşqin başlanğıcıdır, gözəlliyin ilk naxışıdır, ehtiramdır, həyat dərsidir, həqiqətdir, gerçəklikdir, səbrdir, hikmətdir, ucalıqdır, ülfətdir, bəşər dilidir, aydınlıqdır, duruluqdur, saflıqdır, bir udum sudur, bir dəryadır,  qəlb nurudur, könül atəşidir, ürək döyüntüsüdür.... bir sözlə, var oluncadan başlayaraq qiyamətəcən hər şeyin ilk və son ehtiramıdır.

“Bismillah” – Sözünün Gözəlliyi fövqünə ucaldıqca Eşq atəşində yandıqca yanırsan, amma bu yanğında külə dönmürsən, Uca məqama çatırsan. Bütün bu sehri məqamların ən incə nüanslarını belə səhfi-nəzərdən keçirdikcə Səid Nursi “Sözlər”inin mükəmməlliyi dərkinə dolursan.
Fəlsəfi gözəlliklər içində Eşq nuruna bələnən və onu elmi məqama ələyən Bədiüzzaman bütün ömrü boyu narahatlıq içində yaşayıb.  84 illik ömrünün təxminən 30 ilini həbs və sürgündə keçirən mömin şəxs bu çətin şərtlər altında 6000 səhifəlik Risaləyi Nur Külliyyatını tamamlaya bilmək üçün əlindən gələn bütün səyi göstərmiş və yaymağa müvəffəq olmuşdur. "Madeem biz qədərə təslim olduq, bu sıxıntıları savab qazanmaq cəhətiylə mənəvi bir nemət bilirik. Madam keçici dünyəvi müsibətlərin sonları əksəriyyətlə ferahlı və xeyrli olur. Madam haqqa yaxın dərəcəsində (imanın ən yüksək dərəcəsində) yəqini bir qənaətimiz var ki, biz elə bir həqiqətə həyatımızı vəqf etmişik ki, günəşdən daha parlaq və cənnət kimi gözəl və səadəti əbədiyə kimi şirindir. Əlbəttə biz, bu sıxıntıları hallar ilə fəxr edən, təşəkkür edən bir mənəvi mübarizədəyik, şikayət etməmək lazımdır." 

O, bu qədər daxili müdrik dünya içində mücadilə edərkən silahı dərin elmə yiyələnməsi səbəb olmuşdur. Fitrətən fazil bir şəxs kimi dünyaya gələrək hər hansı bir elmi çox asanlıqla qavraması, yaddaşına yazması və ondan gərəyincə istifadə edərək, təbii ki, bütün elmlərin şahı və ya bünövrəsi olan “Qurani Kərim” kitabına əsaslanaraq yazdığı hikmətləri aktual məzmunu ilə dəyərli elmi mənbə haqqı qazanmışdır.
Bu Hikmətlərdən çox nəsillər faydalanacaq. Müqəddəs Qurani-Kərim kitabımızın məalına varınca, bu hikmətlərin anlamı da köməyimizə yetəcək.

Türkiyənin Şərq hissəsində dağlıq ərazidə olan Nurs kəndində dindar və saleh bir ailədə dünyaya gələn Səid əfəndi soyad olaraq doğulduğu köyün adını qəbul edib. Bu köyün adındakı Nur sözü sanki insanın könlünə işıq ələyir. Elə o işıqdan bir çınqı gələcək filosofun ruhuna hopmuş və bütün həyatı boyu onu həyatın enişli-yoxuşlu yollarında düşüncəsinə hakim olmuş, təfəkküründə hikmətli gözəlliklər ümmanı aydınlatmışdır. 

Adətən dağlıq ərazidə doğulan insanların xarakteri elə özüylə birgə doğulur: mərd, səmimi, saf, sözübütöv, cəsarətli, mübariz ruhlu, sirr – sehr dolu dünyaya malik – bir sözlə, dağların xarakterindən instintik olaraq insan xarakterinə ştrixlər köçürülür. Xarakterik insan obrazı ilkin olaraq belə doğulur. Sonralar onun keçdiyi elm – mərifət yolu daha möhkəm sütuna dönə bilər - xalqı, milləti, Vətəni üçün, təbii ki, ən yüksək, ən uca məqamlar düşünə bilir, dünyanın ağlı-qaralı günləri-gecələri, isti – soyuq iqlimi, sevincli – acılı yaşamlarını dərk etdiyi kimi, milli mücadilənin, haqq mücadiləsinin önündə olmaqla qürur duyur. Hərçənd ki, bu yolun ağrı-acısını, əzab-əziyyətini, məşəqqətlərini – dolaşıq düyünlərini görür, anlayır və onları bir sədd olaraq görmür, düşünmür. İnsan xarakterinin gözəlliyi məhz bu məqamı ilə ölçülür. Və bütün bu məqamlar dini-fəlsəfi irsində əks olunmuşdur.

Səid Nursinin tərcümeyi-halını vərəqlədikcə rastlaşdığımız hər ağrılı, çətin məqam, elm-mərifət yolundakı döngə-dönümlərdə rastlaşdığı uçurum cığırlar onu yolundan, inadından, mübarizliyindən sapındırmamışsa, deməli, o, getdiyi yolu məqsədli addımlarla irəliləyib. “Daşlı-çınqıllı yollar”da dəyən zərbələrin ağrılarını hiss etməyib. Çünki insan qəlbi gözəlliklərlə, eşqlə bəzənəndə kainatın sirrli – sehrli ucalığına can atır. Səid Nursinin mübariz addımları kimi. 

O, müvafiq zamanında dəqiq (riyaziyyat, astronomiya, kimya, fizika və geologiya) və humanitar (fəlsəfə, tarix, coğrafiya və s.) elmləri dərinliyi ilə öyrənib mənimsədiyindən öz fəlsəfi və dini görüşlərini dövrünün adlı-sanlı alimləri ilə bölüşməkdən çəkinməyib. Haqlı olaraq “Bədiüzzaman” (“Zamanın bənzərsiz gözəlliyi”) - el adı qazanması da onun məhz güclü zəkası və bənzərsiz elmə yiyələnməsindən bünövrələnmişdir.

“Sözlər” əsərində “Birinci Söz”ünə belə bir epiqrafla başlayab: “Ey kardeş! Benden bir kaç nasihat istedin. Sen bir asger olduğun üçün, askerlik temsilatiyle, sekiz hekayecikler ile bir kaç hakikatı nefsimle beraber dinle. Çünki: ben nefsimi herkesten ziyade nasihata muhtactam”görüyorum. Vaktiyle sekiz ayetten istifade ettigim “Sekiz Söz”ü, biraz uzunca nefsime demiştim. Şimdi kısaca ve avam lisaniyle nefsime diyecegim. Kim isterse beraber dinlesin.” (1, 5)
Bəli, nəhayət də belə bir nəticəni dərk etdim: “Pak eşqin mükafatı Allah eşqidir”. Uca Rəbbimin Eşqini qazanmaq üçün Quran əxlaqı həyatımın nizamı olsun. Demək istədiklərimi - fikirlərimi  Həzrəti Məhəmməd (ə.s.) bir hikməti ilə  sona varmaq istəyirəm: “Qiyamət günü gözəl əxlaqdan daha ağır gələn bir şey yoxdur.”  

Deyə biləcəyimi deyə bildimsə, Eşq Gözəlliyi həyatınıza Tac olsun. 
Bismillahi rəhmani rəhim - Mərhəmətli, Rəhmli Allahın adı ilə! 

